SURUHANJAYA PERKHIDMATAN AWAM
MALAYSIA

SIARAN MEDIA

SEKOLAH ANGKAT MADANI (SAM) SPA:
KOMITMEN MEMPERKASA EKOSISTEM PENDIDIKAN

KUALA KANGSAR, 14 Oktober 2026 — YBhg. Dato’ Seri Dr. Ahmad Jailani bin
Muhamed Yunus, Pengerusi Suruhanjaya Perkhidmatan Awam Malaysia (SPA)
merangkap Pengerusi Suruhanjaya Perkhidmatan Kehakiman dan Perundangan
(SPKP) telah menyempurnakan Majlis Penyerahan Aset Sekolah Angkat MADANI
Suruhanjaya Perkhidmatan Awam Malaysia (SPA) bertempat di Sekolah
Menengah Kebangsaan (SMK) Simpang Beluru, Kuala Kangsar, Perak pada

petang ini.

SPA terus komited menyokong pembangunan pendidikan menerusi
pelaksanaan Sekolah Angkat MADANI (SAM) SPA 2026 di Sekolah Menengah
Kebangsaan (SMK) Simpang Beluru, Kuala Kangsar, Perak. Pelaksanaan

inisiatif ini melibatkan peruntukan sebanyak RMZ100,000.00 dan telah

diselesaikan sepenuhnya bagi tahun 2026. Inisiatif ini memberi manfaat kepada

770 orang pelajar serta 50 orang guru dan pentadbir sekolah dalam usaha
mewujudkan persekitaran pembelajaran yang lebih kondusif dan berkualiti,
khususnya melalui pengukuhan kemudahan fizikal, pendidikan digital serta

pembangunan modal insan.

Melalui program ini, enam (6) skop utama telah dilaksanakan merangkumi
penyelenggaraan dan naik taraf fizikal, perolehan perabot, perolehan peralatan
teknologi maklumat dan komunikasi selain Program Kecemerlangan Sijil
Pelajaran Malaysia (SPM) 2026 dan Lawatan Penanda Aras Warga Pendidik.
Antara kemudahan yang ditambah baik ialah Bilik Alat Pandang Dengar (APD),
Pusat Sumber Sekolah (PSS) dan pejabat pentadbiran sekolah.




Penambahbaikan turut melibatkan penyediaan kemudahan digital seperti
papan pintar interaktif, komputer meja dan mesin pencetak, selain perolehan
perabot yang lebih ergonomik bagi menyokong aktiviti pembelajaran secara
interaktif dan kolaboratif. Program Kecemerlangan SPM 2026 pula melibatkan
134 orang pelajar calon SPM dengan memberi penekanan kepada peningkatan

motivasi, teknik menjawab peperiksaan dan keyakinan diri para pelajar.

Selain itu, seramai 50 orang warga pendidik dan anggota kumpulan pelaksana
telah menyertai Lawatan Penanda Aras ke SMK Pangkalan Lebai Man, Sungai
Petani, Kedah bagi mendapatkan pendedahan mengenai amalan pengurusan

cemerlang serta memperkasa kapasiti pengajaran dan pengurusan sekolah.

Pelaksanaan SAM SPA 2026 ini mencerminkan komitmen SPA dalam

mendukung aspirasi MADANI melalui penyediaan persekitaran pembelajaran

yang kondusif, pemerkasaan pendidikan digital serta pembangunan modal

insan yang berilmu, berkemahiran dan berdaya saing.

